
ICSC PLATFORM KONGSI PENGALAMAN DAN PERCAMBAHAN IDEA 

 
UUM ONLINE: Para peserta, pembentang antarabangsa dan tempatan telah berkongsi 
pengalaman dan pertukaran idea sempena 4th International Case Study Conference 2019” 
(ICSC) 2019 yang berlangsung di Le Meridien Hotel, Kota Kinabalu, Sabah, kelmarin. 
 
Timbalan Naib Canselor (Hal Ehwal Pelajar dan Alumni), Prof. Madya Dr. Hendrik Lamsali 
berkata, dengan mengangkat tema Penyelidikan Kajian Kes: Cabaran Praktis dan Jalan Ke 
Hadapan, ICSC merupakan platform kepada para sarjana dan pakar dalam bidang 
pengurusan dan perniagaan berkongsi hasil kajian kes pengajaran dan kajian kes 
penyelidikan mereka. 
 
“ICSC pertama kali diadakan pada 2014 diikuti 2017 dan 2018. Kali ini persidangan ini 
mengumpulkan para pembentang antarabangsa dan tempatan serta para peserta, serta 
mewujudkan rangkaian dan kerjasama dalam penyelidikan kes, penulisan dan penerbitan 
kes dan penggunaan kes pengajaran di  dalam kelas. 

Oleh itu, melalui persidangan seperti ICSC, diharapkan penulis, ahli akademik dan pengamal 
kes akan berkumpul untuk membentangkan dan membincangkan isu, konsep dan dasar 
pengurusan kontemporari,” katanya.  
 
Jelasnya, persidangan itu harus dilihat sebagai forum di mana ahli akademik dan pengamal 
dapat berkongsi pengalaman mengenai amalan pengurusan dalam industri melalui 
pembangunan kajian kes; mewujudkan rangkaian antarabangsa ke arah kecemerlangan 
penyelidikan global; dan memupuk budaya penyelidikan dan pembelajaran inovatif dalam 
mempromosikan kreativiti pelajar. 
 
Menurut Pengarah Institute for Management and Business Research (IMBRe), Prof. Madya 
Dr Zarifah Abdullah, penerapan kajian kes dalam pengajaran adalah kaedah yang berkesan 
dalam menggalakkan pemikiran kreatif di kalangan pelajar.  
 
“Melalui Persidangan ini, output kajian kes boleh dikongsi untuk memberi manfaat kepada 
pelajar.  
 
“Para peserta dari akademik dan industri boleh menggunakan peluang ini untuk berkongsi 
pengetahuan dan pengalaman mereka dalam menguruskan organisasi mereka dan mencari 
amalan terbaik untuk dilaksanakan. 
 
“Bagi para penyelidik, mereka dapat meningkatkan pengetahuan mereka dalam menulis kes, 
melalui pertukaran idea dan pengalaman dengan orang lain,” katanya dalam persidangan 
anjuran IMBRe. 
 
Tambahnya, IMBRe telah ditubuhkan pada tahun 2010 dengan matlamat untuk 
menghasilkan kajian kes bagi tujuan pengajaran dan pembelajaran yang memberi tumpuan 
kepada isu pengurusan dan perniagaan. 
 
Antara usaha untuk meningkatkan bilangan kes pengajaran dan kes penyelidikan adalah 
dengan menganjurkan kursus dan seminar berkaitan pengajian kes, seperti menganjurkan 
seminar, Bengkel Penulisan Kes Pengajaran dan Bengkel Kritikan Kes. 
 
Beliau mengucapkan syabas dan setinggi-tinggi terima kasih kepada sekretariat  dan semua 
pihak yang telah memberi komitmen dan kerjasama padu merancang dan merealisasikan 
persidangan ini dengan jayanya. 

